
Ulbuliạ  Hopon  (Luke  15:
11-24.)
“Jisui menkeda, mit́ hoṛren barea hopon kin tahẽkana. Ar unkin modre
huḍińić  do  apate  metadea,  E  baba  amak  dhon  durib  reak  ińre
paṛaokoḱ  bakhra  den  em  kạtińme.  Ado  acaḱ  tahẽkan  taeaḱe
hạṭińat́kina. Khange thoṛa din tayomte uni huḍińić hopon do
sanamaḱ  ko  samṭao  kate  mit́ṭeć  sạṅgiń  disomteye  oṅḍoḱ
calaoena .” Luke 15: 11-13.

Jisu noa golpo hotete okaṭaḱ  sikhạuna emoḱe menet́kan ona do
hoyoḱ kana, kạite pereć akan jion ar sarthoporota, Isorak’ dulạr ,
helmel ar Uniaḱ ektiạri khon pharaḱ sect́bo senoḱkana. Kạian hoṛ
okoe do uni  juạn koṛa leka heseć sekreć ar rạskạ jion khemao
 karonte, Isor okaṭaḱe emakade jotowake nosṭokeda. Ar mucạt́re
uniaḱ jion do  ạḍi haron kosṭo ar dukre paṛaoena. Isor tuluć
jopoṛao baṅ tahẽlen khan jion do baṛijoḱa.

 “Ado cetaoenteye menkeda…” Luke 15:17. Mit́ṭen kạian hoṛ Isor
ṭhen hijuḱe menlekhan, khạṭige kại reaḱ golam khon ruạṛ hijuḱ
hoyoḱtaea.  Ar  Isor  khon  begar  tahẽlenkhan  cet́ko  muskil  hoe
daṛekoḱa, ona lạgit́ hõ hudis tahẽn jạruṛa. Mãhĩr monte Baba
ṭhen ruạṛ hijuḱ, kại lạgit́ kastao ar ikạ khojoḱ ar Baba
okaṭaḱe khojoḱ kan ona leka calaḱ monsubạ tahẽn jạruṛa.

“Khange beret́kate ać apat́ ṭhene hećena. Menkhan sạṅgińreye
tahẽkanrege apat́ doe ńel ńamkedea ar mãyã hećadea…..Luke 15:
20, Joto kristan go-baba noa do bujhạu jạruṛa, akoren gidrạko at́
len khan cet́ leka ńam lạgit́ko dhaoṛa-dhạuṛi baṛaea, onkage
Isor  hõe  sendra  kana.  Onate  at́  akan  gidrạ  rukhiạko  lạgit́
pạtiạu salaḱ koejoṅ jạruṛa, tin dhạbić uni gidrạ serma Baba
then ạurie seṭeroḱ .

At́ hopone ruạṛ hijuḱ ar Babawaḱ ataṅ daram Jisu okalekae men
ocoyet́, noa ghoṭna khon sikhạuna do hoyoḱ kana:

At́ akan manwako lạgit́ Babawaḱ mãyã

Isoraḱ dulạṛ onko lạgit́ ạḍi khạndrińa ar onko at́
akanko ruạṛ hijuḱ lạgit́ ghane ghuṛiće cintạyeda, are
bhabnaḱ kana.
Tinre onko kạian hoṛ Isor ṭhenko ruạṛ kana, Isor do onko
ikạ  kako  kana  ,  mãyãwako  kana,  dayawako  kana  ar  aćren
gidrạ hoyoḱ lạgit́ ạidạri emako kana. Ar sạrige okoe
Isorko  ńam  baṛaeyede  Mạsiaḱ  gujuḱ  hotete  Sonot  Jiuaḱ
daya, Isoraḱ dulạṛ onkore tahẽna.
Kạian hoṛko ruạṛ hećlen khan Isor do asambheṛ rạskạḱa.

“Ente nui ińren hopon do goćgeye tahẽkana are jiwet́ ruạṛ akana,
at́ geye tahẽkana are ńamakana.” Luke 15 : 24. Isor ṭhen khon
calaḱ mane bhiḍiko okalekako adoḱkan. Isoraḱ helmel khon okaṭaḱ
jion pharaḱge, ona do goćgea. Ar Isor ṭhen ruạṛ hećlen khan
jaejug jion ńamoḱa.

 


